
Кереш.

Без бүгенге көндә зур иҗтимагый үзгәрешләр чорында яшибез. Кичәге үткәнебез бүгенгә, бүгенгесе иртәгәгә ярамый торган заманда ялган кыйммәтләр барлыкка килә, әхлак нормалары артка чигенә. Шушы шартларда, бигрәк тә яшьләр өчен, эстетик зәвык тәрбияләүче, гомумкешелек кыйммәтләрен аңлата торган җәүһәрләребезнең роле зуррак урын ала бара, вакыт агышы зурайган саен үткәннәргә ныграк йөз барабыз, үзебезнең тарихыбызны, шәҗәрәләребезне өйрәнәбез, әдәби мирасыбызны барлыйбыз.

Темабызның актуальлеге. “Идегәй” һәм “Чура батыр”дастаннары – татар халкы рухи мирасының әһәмиятле чыганаклары. Бу дастаннарда сәнгатьчә камиллек, образларны сурәтләүдә эзлеклелек һәм төгәллек күзәтелә, яшәешнең бар якларын үз эченә алуы белән мәдәният һәм сәнгать өлкәсендә аерым урын тоталар. Алтын Урда һәм Казан халкы чорында яшәгән халыкларның тарихи, фәлсәфи, әхлакый, сәяси, дини, мифологик күзаллауларын үзендә туплаган, катлаулы язмышка ия булган тарихи- героик эпослар бүгенге көндә һәрьяклап тикшерү, дөрес бәя бирүне таләп итә. Бүгенге көнне аңлау өчен үткәннәргә мөрәҗәгать итү вакыты җитте. Алар тирәнтен өйрәнелергә тиешле милләткүләм бөек әсәрләр, рухи ядкәрьләребез. Дастаннар тарихыбызның халык иҗатында гына сакланып калган тулы канлы героик чорларын күзаллауда, татар халкының психологиясен, рухи дөньясын  дөрес тою юнәлешендә әһәмиятләре искиткеч зур. Аларны өйрәнү безнең хәзерге глобальләштерү чорында яшь буында үзенең ерак бабаларының туган җире, үткән тарихы, аларның каһарманлыгы белән горурлану хисләре уяту өчен зур мөмкинлекләр ачачак. Ни өчен? Чөнки көч, куркыту ярдәмендә тупланган миллионлаган гавәмнең хәтере юк, ә милләтнең иң бәләкәе дә тарихка, гореф-гадәтләргә, уртак өметләргә ия була. Болар барысы да аерым кешенең һәм шулай ук милләтнең яшәешен тәэмин итеп торалар. Ә милләткә сыенмаган адәм кеше булып яшәүдән туктый. Ирексездән шундый сорау туа; без татарның милләт буларак яшәвен телибезме, юкмы? Яшик дисәк, чын милли тарихи әсәрләрне һәрьяктан өйрәнергә тиешбез һәм,  XXI гасыр вәкилләре буларак, киләчәк буыннарга тапшырырга бурычлыбыз. Безнең фәнни хезмәтебезнең актуальлеге шуның белән билгеләнә.

 Шулардан чыгып, максатыбыз түбәндәгечә билгеләнде:

 Тарихи – героик дастаннарны ныклап өйрәнү аша халкыбызның яшәү рәвешендәге төп сыйфатларын билгеләү. 

Эшебезнең максатыннан чыгып төп бурычлар билгеләнде:

1. Дастаннар турында гомуми мәгълүмат туплау, төрләрен билгеләү.

2. Дастаннарның өйрәнелү тарихына күзәтү ясау.

3. Тарихи- героик  дастаннарның  үзенчәлекләрен өйрәнеп, алардагы төп фикерне билгеләү.
4. “Идегәй” һәм “Чура батыр” дастаннарындагы эпик геройларны үзара һәм чынбарлыктагы  тарихи  реаль шәхесләр белән чагыштырып, аларны берләштерүче уртак сыйфатларны ачыклау. 

Югарыдагы бурычларны тормышка ашыру өчен, халкыбыз тарихындагы иң әһәмиятле чорлардан Алтын Урда,  Казан ханлыгы алынды һәм “Чура батыр” дастаннары турында язылган “Татар халык иҗаты” (Дастаннар, 1984),“Алтын Урда һәм “Идегәй” дастаны (Таһиров И., “Казан утлары “, 1993), “Идегәй дастанына яңа караш” (Бакиров М., “Казан утлары”, 2008), “Чура батыр”, (Урманче Ф., “Мирас”, 1995) һем башка күп кенә материалларга чагыштырмача анализ ясалды, эпик дастан геройлары тарихи – героик каһарманнар белән чагыштырылып, аларга хас  булган төп сыйфатлары ачыкланды, шулар аша халкыбыз яшәешенең төп кануннары билгеләнде. 

Хезмәтебезнең практик әһәмияте шунда, тикшеренү нәтиҗәләре татар һәм башка төрки халыкларның эпик мирасын өйрәнүдә кулланылырга мөмкин. Мәктәпләрдә татар әдәбияты дәресләрендә, “Халык авыз иҗаты” махсус курсын өйрәнгәндә теоретик һәм методик хезмәт буларак файдаланырга, тарих дәресләрендә Алтын Урда, Казан ханлыгы чорларына өстәмә материал буларак тарихи  реаль шәхесләр турында да тулырак мәгълүмат алырга мөмкин . 

Хезмәтебезнең яңалыгы шунда, кайсы гына чорны алып карасак та, татарлар бөтен  төрки дөнья өчен үрнәк булып, аларны бергә җыеп торучы көч булган;  Казан каласы элекке заманнардан ук гаять мөһим үзәк булып торган. 

Бүлек I. Дастаннар турында гомуми мәгълүмат.
1.1. Нәрсә ул дастан? Аның төрләре.
Дастан жанры халык тормышын киң эпик планда сурәтли. Шуңа күрә ул һәр халыкның аеруча кыйммәтле иҗади мирасыннан санала.

Татар дастаннары хәзерге көндәге яшәеш формалары һәм башкарылу үзенчәлекләре, сюжет составы, шигърияте, вазыйфалары белән эпос жанры тарихына хас табигый бер этапны күрсәтеп тора. Бу этапта безнең дастаннарның күбесе гомумтөрки эпос традицияләрен саклый. Шул ук вакытта дөнья халыклары әдәбияты, бигрәк тә көнчыгышта таралган китап сюжетлары татар дастаннары өчен зур роль уйнаган. Башка халыклар иҗатында махсус эпик кануннар, импровизация һ.б. иҗади факторлар көчле булса, татар дастаннарының йөзен күбесенчә китаби традицияләр билгели. Кайчандыр халык теленнән язып алынган дастаннар, китап булып басылып, яңадан халык теленә күчәләр яисә китаби рәвештә яшәвен дәвам итәләр. Мондый икенче гомерләрендә инде аларда риваятьләргә тартым кыскалык, әкиятләргә хас маҗаралылык, бәет-баллада төсмерләрен хәтерләткән фаҗигалелекне табарга мөмкин.

Дастан – фарсы сүзе. Төрки телләрдә ул “тарих, хикәя”
 мәгънәсендә йөри.

Эпос жанры атамасы - әкият, риваять, легендаларның әдәби эшкәртелгән, тезмә вә чәчмә аралашып килгән, көйле вә көйсез башкарыла торган жанр мәгънәсендә - башлыча, үзбәк, төрекмән, азәрбайҗан, таҗик фольклорында кабул ителгән. Башкорт эпосында кобайыр, хикәят атамалары йөри, “дастан” сүзе аларда халык авыз иҗатына карата кулланылмый. Казакъларда батырлар турындагы поэмаларны дастан дип тә, җыр дип тә атыйлар. Эпос жанры гаҗәеп зур үсеш алган кыргыз халкы иҗатында “дастан” сүзе дә, “эпик поэма” термины да, гомумән, “олы Манас”, “кече Манас” исемнәре дә кулланыла.
Татар эпосларын дастан дип атау өчен тулы нигез бар. Чөнки алар эчтәлеге һәм формасы белән халык дастаны терминының гомуми мәгънәсенә туры киләләр, Якын Көнчыгыш халыклары әдәбиятында, фольклорында таралган дастан жанрыннан да кискен аерылмыйлар.

Дастан – лиро-эпик характердагы әсәр. Анда вакыйга-хәлләр, уй-кичерешләр белән бергә үрелеп барыла. Әмма “дастан” сүзенең татар телендәге мәгънәләрендә үзгә төсмерләр дә бар. Бер яктан, дастанга эпосның бары бер төре – героик эпос дип кенә каралса
, икенче яктан, урта гасыр әдәби әсәрләре дә дастан дип йөртелгән. “Дастан – халык тарихының шигырьләштерелгән чор елъязмасы”
 дигән караш та бар.

“Таһир-Зөһрә”, “Йосыф” китапларын “кечкенә чагында укып, җыламыйча үскән ирләремез вә хатыннарымыз сирәктер” дигән Г.Тукай да
. Хәлбуки, әлеге китаплар хәзер телдән сөйләнә торган дастан жанрына күчте. Димәк, татар телендә дастан сүзе ике мәгънәгә ия. Борын-борыннан ук халык арасында телдән иҗат ителгән зур күләмле әсәрләрне дастан дип атаганнар. Шул ук вакытта болгар-татар шагыйре Кол Галинең “Кыйссаи Йосыф” (1312-1333 еллар), фарсы һәм таҗик шагыйре Фирдәүсинең (якынча 920-1020 яки 1030 еллар) “Шаһнамә” әсәрләре поэма дип тә, дастан дип тә йөртелә.

Шулай итеп, “дастан” атамасының эчтәлеге үзгәрә барган. Ул әле хәзер дә күп мәгънә сыйдыра: халык үзе иҗат иткән эпос әсәрләре; урта гасырлар әдәбияты әсәрләренең телдә яшәгән вариантлары; тарихны бәян итүдән хәзер тәмам фольклорлашкан әсәрләр. Димәк, татар дастаннарын төркемләү термин мәгънәсе байлыгына бәйле. Дастан термины нинди генә күп мәгънәле булмасын, әсәрләрне төркемләгәндә татарда китабилык дигән принцип алга чыга. Димәк, дастаннарны түбәндәге төркемнәргә бүлеп өйрәнәләр.

1) Алыплар турындагы хикәятләр (борынгы-әкияти мифологик эпос) (“Алпамша”, “Ак күбек”, “Күр улы” һ.б.)
2) Тарихи дастаннар (“Җик Мәргән”, “Идегәй”, “Чура Батыр”, “Гыйса угылы Амәт” һ.б.)

3) Мәхәббәт дастаннары (“Кузы көрпә”, “Түләк”, “Таһир-Зөһрә”, “Ләйлә белән Мәҗнүн”, “Йосыф китабы” һ.б.)

Бик борынгы чордан ук халык эпосының тәүге үрнәкләре - әкияти-мифологик дастаннар барлыкка килә.

Алтын Урда дәверендә (1342-1502 еллар) татар халык эпосының барлык төрләре, тулысынча формалашып, югары әдәби эстетик дәрәҗәгә күтәрелә. Бу чорда халык эпосының тагын бер үзенчәлеге алгы планга чыга: вакыт узган саен, дастаннар халык тарихына якыная баралар. Әнә шул нигездә тарихи дастаннар (“Идегәй”) барлыкка килә. Уңай типик  традицияләр Казан ханлыгы дәверендә дә (1438-1552 еллар) дәвам иттерелә. Шул рәвешчә, халык эпосының үсеше халык тарихының иң мөһим этаплары белән бергә бара, халыкның иҗтимагый тормышында булган катлаулы, еш кына каршылыклы, фаҗигале процессларны чагылдыра. Аларның әдәби-эстетик һәм тарихи әһәмияте шуның белән билгеләнә дә.
1.2. Дастаннарның өйрәнелү тарихы.

Татар дастаннарының, халык авызыннан җыелып, беренче тапкыр матбугатта дөнья күрүе рус галиме академик В.В.Радлов хезмәтләре белән башлана. Ул XIX гасыр урталарында төрки халыклар иҗатыннан әсәрләр җыеп, Петербургта ун томлык җыентык бастырган. В.В. Радлов теркәп калдырган әсәрләрнең эчтәлеге шактый кыскартып язылуга карамастан, бу китап безнең өчен кыйммәтле хәзинә булып тора.
Г.Сәгъди, татар әдәбиятының төп нигез ташы - шул халык әдәбияты тарихы: халык батырлары җырлары, халык дастаннары, әкиятләре тарихы, дигән фикер дә әйткән иде. Бу фикерләр язылып илле ел үткәннән соң әйтелгән “дастаннар, хушавазлар һәм шулар кебек башка эпик әсәрләр күптәннән инде җитди фәнни тикшеренүне көтеп яталар” дигән сүзләр татар фольклористикасы өчен әле хәзерге көндә дә актуаль булып калалар.

Егерменче гасыр башында фольклор җыю һәм аны эшкәртү, әдәби әсәрләр язу тенденциясе көчәйде! (Ф.Бурнаш – “Коркот”, К.Юлдаш – “Чура батыр”, М.Фәйзи – “Җик Мәргән”) Бу чорда һәр фольклор әсәреннәң конкрет тарихи җирлек эзләү хөкем сөрә иде, әгәр ул табылмаса, бик җиңел бу әсәрләргә ханнар, байлар, аристократлар иҗаты дип каралды. 

Дастанның әлеге “тарих бәян итү”, “шигъри елъязма” мәгънәсенә туры китереп, “Идегәй” дастаны да әдәби эшкәртеп бирелде. Идегәй образы “милли каһарман”, “халык герое”, “ил батыры” дип карала башлауга, “Башкортстан һәм Татарстанда эпос җыю эшен бөтенләй туктаткан”
 ВКП(б) Үзәк комитетының 1944 ел, 9 август карары кабул ителде һәм татар дастаннарын җыю һәм өйрәнү эшендә чирек гасырга якын тынлык хөкем сөрде.
1967-1973 елларда СССР Фәннәр академиясе Казан филиалының Г.Ибраһимов исемендәге Тел, әдәбият һәм тарих институты Себер өлкәләрендә яшәүче татарлар иҗатын өйрәнү эшен экспедицияләр оештырды. Җитмешенче еллардан башлап, Татарстан район-авылларында да халык әдәбияты җәүһәрләрен җыю эшләре активлашты. Бу экспедицияләр нәтиҗәсендә “Йосыф китабы”, “Сәйфелмөлек”, “Бүз егет”, “Кузы көрпә белән Баян сылу” кебек әсәрләрдән дистәләрчә вариант дастаннар язып алынды.

Алтмышынчы еллардан соңгы күп кенә фәнни конференцияләр дә дастаннарга багышлап оештырылды һәм татар фольклористикасында эпик әсәрләрне тикшергән фәнни мәкаләләр дә күренә башлады. Фәнни конференцияләргә үз чыгышлары белән катнашучылардан 1956 елга Ташкентта “Алпамыш” эпосы буенча Х.Ярмөхәммәтов (Х.Ярми) һәм А.Вәлитовлар булды. Алга таба мондый конференцияләр Мәскәүдә, Минскийда (1973), Улан-Удэда (1973), Алма-Атада (1976), Казанда (1979), Алигабатта (1985), Казанда (1992) оештырылдылар, Мэдисон (АКШ-1990), Әнкара, Измир (Төркия-1996,2000) халыкара зур корылтайларда татар дастаннарының килеп чыгышы, үсеше, үзгәреш юллары, эпик җырчылар иҗаты һәм башка мәсьәләләр тикшерелде.
Татарстан дастаннарын дөньяга чыгару “Идегәйнең” җыйналма вариантларын төзү (свод), аларны зинданнан кайтару аша башланды, дияргә була. “Кыйссаи Йосыф”ның татар нигезләрен Ф.Фәсиев, Н.Хисамов тәфсилләп таныттылар. “Чура батыр”ны фәнни өйрәнү аркылы Ф.Урманчеев, Ф.Латыйфи, Л.Ибраһимовалар үзләреннән зур өлеш керттеләр.
Ф.Урманчеев “Эпические сказания татарского народа” (1980), “Героический эпос татарского народа” (1984), “Идегәй. Нурсолтан. Сөембикә” (1997), “Народный эпос “Идегәй” (1999) кебек монографияләр чыгарды. Ул шулай ук шагыйрьләр иҗатын дастанга бәйләп, татар дастаннарын башка халыклар эпосы белән чагыштырып тикшергән китап һәм мәкаләләрен бастыра. Шулай ук Ф.Әхмәтова - Урманченың “Татар эпосы. Дастаннар” (2004) китабында да яңа версияләр күзәтелә. Дастаннарның өйрәнелү тарихы бүлеген халык шагыйре, мөхтәрәм Гамил ага Афзалның “Дастаннар, 1984” китабы чыккач язган шигырь юллары белән тәмамлыйсыбыз килә:
Без дастансыз милләт идек,

Дастан да бар,

Тарих та бар.

Алмаз кашлы йөзек кидек.

Бүлек II. Тарихи-героик дастаннарга хас үзенчәлекләр.
2.1. Тарихи-героик дастаннар турында төшенчә.

Дастаннарның бер төре – тарихи-героик дастаннар. Тарихи вакыйгалар җирлегендә барлыкка килеп, үзәктә реаль шәхес образын гәүдәләндергән халык иҗаты җәүһәрләрен героик эпос яисә тарихи дастан дип атау бар. Аларны өйрәнгәндә, төп сюжет линиясен торгызу мөһим. Чөнки бары сюжетыннан, әсәрнең эчтәлегеннән чыгып, образлар системасын өйрәнгәннән соң гына аның идея юнәлешен төшенергә, проблематикасын күзалларга, әсәрнең кайсы чорга каравын билгеләргә мөмкин. Тикшерү предметы булган героик эпос төшенчәсенә академик Жирмунский В.М. бик төгәл аңлатма бирә: “Эпос халыкның героик идеаллаштыру дәрәҗәсенә җиткерелгән җанлы үткәне. Аның фәнни-тарихи кыйммәте һәм шул ук вакытта зур иҗтимагый, мәдәни-тәрбияви әһәмияте дә шуннан килә”
.
М.Горький тарафыннан әйтелгән: “Бик борынгы заманнардан бирле фольклор өзлексез һәм үзенчәлекле рәвештә тарихка юлдаш булып килә,” дигән сүзләрне иң беренче чиратта дастаннарга карата куллану урынлы булыр. Чөнки алар җәмгыять төзелешендәге тарихи үзгәрешләргә бәйле рәвештә иҗат ителәләр. Шулай да эпос – конкрет фактографик хроника да, тарихи документ та түгел, дастан – сәнгать әсәре. Ул халыкның аңында узганның бер поэтик чагылышы булып барлыкка килә, халык фантазиясе булып җанландырылган “тарих”, ягъни үткәнне образлы күз алдына бастыру, поэтик төсмерләү булып яши. Путилов Б.Н. эпик тарихның билгеле бер дәрәҗәдә реаль тарихка каршы булуын һәм аның тарихны хаксызлык, трагик хаталардан азат итеп, кешелекле, аңлы башлам бирүен ассызыклап үтә. Эпоста халык вакыйгаларны гамәлдәгечә сурәтләми, ә үз мөнәсәбәте, үз карашларыннан чыгып, үзенең иҗтимагый һәм эстетик идеаллары яктылыгында поэтик традицияләр калыбына сала, гыйбрәт алырлык итеп, үзенчә аңлата һәм үзенчә бәяли. Әлбәттә, сәнгатьчә фантазия белән сугарылган мондый аңлатмалардан тарихи төгәллек, чынбарлыктагыча дөреслек өмет итеп булмаган кебек, аларны тарих белән тәңгәлләштерергә дә ярамый. 

 Фәнни хезмәтебездә тарихи-героик дастаннардан иң зурысы, күләмлесе, игътибарга лаеклы “Идегәй” һәм “Чура батыр” дастаннары турында сүз алып барырбыз. “Идегәй” дастанында татар халкының милләт буларак формалашу процессы сәнгатьчә чагылыш тапкан. Ул феодаль-патриархаль чордан феодализмга күчеш этабында туган әсәр. Шунысын да билгеләп үтәргә кирәк, эпос туу өчен халыкның тетрәнүләр, фаҗигаләр, төрле үзгәрешләр тулы бай тарихы булу кирәк. Бу яктан караганда, татар халкының тарихы аерым игътибарга лаек. Урта гасырлар тарихы чагылган югары сәнгать үрнәге буларак “Идегәй” дә халыкка эстетик тәрбия бирү чарасы булып тора.
2.2. Тарихта реаль шәхес буларак Идегәй һәм Чура батырлар.
Кайсы гына халыкның тарихын һәм шигъри иҗатын алып карасак та, аның тарихи эшлеклеләре арасында чын мәгънәсендәге эпик биографиягә лаек булып, халык дастаннарында җырлану дәрәҗәсенә күтәрелгәннәре әллә ни күп түгел. Алар арасында икенче бер чордагы героик дастаныбыз – Казан ханлыгы чорындагы “Чура Батыр” дастаны. Казан морзаларының берсе Нарык угълы Чура батыр, үзенең гаять тә каршылыклы сәясәтенә карамастан – ни хикмәттер, чыннан да зур һәм җитди эпик биографиягә лаек булган тарихи шәхесләрнең берсенә әверелә. Шушы ике чордагы батырларыбызның тарихта реаль шәхесләр булып яшәүләре билгеле, ә инде дастан геройлары буларак алар бик каршылыклы булып, әйтергә кирәк, тормышта булган реаль шәхесләрдән кискен аерылып торган урыннарын да күрербез. Ә хәзер тарихта булган Идегәй һәм Чура батырларның реаль шәхесләр булуына тукталырбыз, чөнки аларга бәйләнешле реаль мәгълүматларга һәм вакыйгаларга болай киң тукталуыбызның сәбәбе, һичшиксез, бу тарихи-героик дастаннарыбызның идеясен ачуда, күтәрелгән проблемаларның асыл мәгънәсен мөмкин кадәр объектив һәм дөрес итеп аңлау ихтыяҗы белән бәйле.
“Идегәй” эпос-дастанында, - дип яза Марсель Бакиров, “Идегәй” дастанына яңа караш” мәкаләсендә, - XIV  йөзнең ахыры – XV йөзнең башында Алтын Урда дәүләтенең таркалу чорына керүе һәм Урта Азиядә Аксак Тимер (Тимерлән) дәүләтенең көчәеп китүе дәверендәге вакыйгалар тасвир ителә. Бу вакыйгаларның үзәгендә өч тарихи шәхес тора: Алтын Урдан ханы Туктамыш, кыпчаклашкан мангыт (нугай) кабиләсеннән чыккан Идегәй һәм Урта Азиядәге төрки дәүләт хөкемдары әмир Аксак Тимер.
Алтын Урданың кодрәтле ханы Туктамыш шөһрәтле Чыңгыз нәселеннән чыккан хөкемдар була. Хакимияткә ул Аксак Тимер ярдәмендә килә һәм, Урданың үзенә кадәрге ханы Тимер-Мәликне үтереп, тәхеткә утыра. Ә аңарчы Идегәйнең әтисе Балтычак (варианты-Котлыкыя) әлеге Тимер-Мәликнең баш әмире, ә аның кызы – Идегәйнең апасы - әлеге хан хатыннарының берсе була. Үзенә хезмәт итүдән баш тарткан өчен, Туктамыш Балтычакны үтерә. Тимер-Мәликнең яшүсмер улы Тимер-котлык исә, күпмедер вакыт сарайда торганнан соң, Идегәй бәк ярдәмендә Аксак Тимер ягына кача.

Идегәй башта Нугай Олысы бәге була, аннары үзенең сәләте-таланты аркасында, Туктамыш хан сараенда сул канат әмир дәрәҗәсенә күтәрелә. Идегәй үзенең әтисен үтергән усал холыклы Туктамыш алдында һәрчак сакланып, качарга әзер булып яши һәм көннәрдән беркөнне Аксак Тимер янына качып китә. Бу вакытта Аксак Тимердә яшәгән Тимер-котлыкны, ягъни Чыңгыз нәселеннән чыккан әлеге хан улын киләчәктә Туктамыш хан урынына утырырга ниятли. Идегәйнең күңелендә йөргән үтә кыю нияте ике олуг хөкемдарның 1395 елгы өченче зур сугышыннан соң тормышка аша. Туктамыш җиңелеп, Сарайны ташлап качарга мәҗбүр була, ә Алтын Урда тәхетенә Тмер-котлык утыра. Чөнки, Чыңгыз нәселеннән чыкмаганлыктан, Идегәйнең ханлыкка хокукы булмый, ләкин ул ханлыкның гаскәрләр башлыгы, суд һәм дипломатия эшчәнлеген үз кулында тота. 

Идегәй дә, Туктамыш кебек үк, Алтын Урданың бердәмлеген һәм куәтен арттыруга күп көчен куя, шәһәрләрне төзекләндерә, сәүдәне киңәйтә, кол сатуны тыя. Бу вакытта Туктамышка ярдәм иткән Литва князе Витовтның гаскәрен тар-мар итә, аннары Хәрәзмне, Азовны яулап ала. Мәскәүгә һөҗүм итә (1408). Мәскәү кенәзе Василий моны ишетеп, гаскәр хәзерләсә дә, гаиләсен алып Костромага чыгып кача. Соңрак Идегәй мирза Туктамыш ханның улы Кадыйр Бирде белән Идел буенда каты сугыша, Кадыйр Бирде үтерелә, ә аның сугышчылары Идегәйне тотып шәһид итәләр. Кабере Әстерханның көнчыгыш тарафындадыр. Бу вакыйга 1419 елда була. Алтын Урда инде таркалу дәверенә кергән була. Аны Идегәй генә туктатып кала алмый. Алда язылганнар Марсель Бакировның яңача карашлары иде. Әгәр без Ризаэтдин Фәхретдиновның “Алтын Урда ханнары” (1996) китабына мөрәҗәгать итсәк, ул да Идегәйнең биографиясенә кыскача туктала һәм йомгаклап, аның эшчәнлегенә тискәре бәя бирә, янәсе ул “мәңге җимерелмәстәй” Алтын Урданың таркалуына сәбәпче була
, - дип яза.
Ныклабрак күзәтү ясасак, Идегәйнең шәхесе белән кызыксыну кырыгынчы елларда гына башлана. Беренче мәртәбә Нәкый Исәнбәт исә үзенең берничә хезмәтендә аны бары тик уңай итеп күрсәтә. Идегәйнең гаять үзенчәлекле шәхесе белән кызыксыну һәм аны берничә мәртәбә бастырып чыгару (1942 ел) үсә барса да, (сугышта татарларның патриотизмын күтәрү таләп ителгән сугыш чоры иде бу, шуңа күрә “Идегәй” дастанын күпләп бастырып, татар сугышчыларына тараталар), 1-2 елдан, ягъни 1944 елның 9 августтагы ВКП(б) Үзәк комитетының махсус карары белән татарлардагы милли горурлык һәм милли үзаң үсентеләренең шытып чыгуын гафу итә алмады һәм без алда әйтеп үткәндәге дастаннарның басылып чыгу өлкәсендә тынлык хөкем сөрә башлады.
Ә хәзер икенче каһарманыбыз Чура батырны реаль шәхес буларак язып үтик.

1994 елда чыккан “Идел” журналының 9 нчы санын ачабыз. Анда әле безгә бик билгеле булмаган венгр галиме Паксой Х.Б. тарафыннан язылган “Чура батыр кисәтүе” исемле мәкаләне укыйбыз. Аның беренче җөмләсе үк безне сискәндереп җибәрә: “Чура батыр” дастаны – урыс идеологиясе өчен куркыныч әсәр. Шуңа күрә дә аны гасырлар буе юк итәргә азапланганнар. Татарның үлеме марҗадан!..” Бу сүзләр безне “Чура батыр” дөньясына тирәнрәк күз салырга чакыра кебек. Ирексездән шундый сорау туа: кем соң ул Чура батыр? Безнең яшь буынның ишеткәне дә булмаган нинди каһарман икән ул? Алдыбызда дистәләгән журналлар, газеталар, китаплар, һәм без шушы сорауларга җавап эзлибез.

Күп кенә төрки халыкларының дастаннарында мәшһүр урын алган Чура батыр – чынбарлыкта булган шәхес, татар тарихына турыдан-туры бәйле каһарман, - дип яза исеме алда телгә алынган венгр галиме Паксой Х.Б. Беренче тапкыр Чура урыс елъязмаларында 1526 елны телгә алына. Аларда март аенда Казаннан Сафа-Гәрәй ханнан илчеләр килүе турында әйтелә, алар: Казый кенәз, Чюра кенәз һәм Дәвелбакиш.”
Чура батыр – кенәз (би, бәк) Чура Нарыков, Казанда 1526-1546 (яисә 1547) елларда яшәгән һәм Казан ханлыгының шушы чорда алып барылган сәясәтендә актив катнашакан. Аның туганнары (энеләре) – Ислам кенәз һәм Аликәй чапкын дәүләт эшлеклеләре булганнар.

Паксой Х.Б. эзләнүләреннән без Чура кенәз турында кызыклы булган берничә яңа мәгълүмат таптык. Аның үлеме дә ачыграк аңлатыла. 1546 елда Сафа-Гәрәй хан Казаннан куылып, аның урынына шәһәргә Шаһгали хан килгәч, Чура аның белән якыная һәм аны яклап килә. Ә инде Шаһгалинең шәһәрдә калырга мөмкинлеге калмагач, Чура кенәз аңа качарга ярдәм итә. Алар Шаһгали белән Рәсәй чикләрендә очрашырга сүз куешалар (хан аны көтеп торырга тиеш була). Шаһгалидән соң ун көн үткәч, Чура кенәз казнасын, гаиләсен алып коралланган 500 кешесе белән юлга чыга, ләкин Шаһгали сөйләшенгән урында булмый. Казаннан куа чыккан гаскәр белән Чура гаскәре арасында каты бәрелеш була һәм Чура кенәз белән аның улы үтерелә, хатыны һәм исән калган хезмәтчеләре кире Казанга кайтарыла. Бу чыганакта Чура Нарыковның зур сәяси фигура икәнлегенә ишарә ясала. Ул “бөтен казанлылар өстеннән баш булучы” итеп тасвирлана.

Димәк, Чура бәк Казан ханлыгында аерым урын тотучы аксөяк булып чыга. “Казан утлары” журналының 2000 нче елгы 10 нчы санында Л.Ибраһимованың “Дастаннарда – халык язмышы” исемле мәкаләсендә
 Чураны реаль шәхес буларак түбәндәге мәгълүмат бирә: “Тарихи шәхес буларак, Чура Нарыков – XVI йөзнең 20 нче елларыннан Казан ханлыгында сәяси һәм дипломатик эшчәнлеге белән мәгълүм шәхес. Биредә ул Мәскәү белән йөз тоткан “көнбатыш” төркем тарафдары булган. Моны берьяклы гына бәяләп, Чура Нарыковны Мәскәүгә иман саткан җаннар дип санау зур хаксызлык булыр иде. Шушы документаль чыганаклар раслаганча, Чура бәк партиясе ханлыкны чит ил баскынчыларына бәйлелеккә төшермәү, дәүләт иминлеген, мөстәкыйльлекне мөмкин булганча саклау юнәлешендә торган. Чура Нарыков та – гомере буе ханлык мәнфәгате өчен көрәшкән сәләтле шәхес, халык ышанычын яулаган оста сәясәтче булган, - дип яза Ибраһимова Л. һәм бөтенләй киресен исбатлый.

Без Идегәйне һәм Чура батырларны тарихи реаль шәхесләр буларак ачыкладык, ә хәзер алар турындагы төрле халыклар һәм татарларның этник төркемнәре тудырган эпик дастаннарның үзләренә күзәтү ясыйк.
Бүлек III. Тарихи-героик реаль шәхесләрнең дастаннарда чагылышы һәм аларның уртак сыйфатлары.
3.1. Дастаннардагы Идегәй һәм Чура батырларның нәсел-нәсәбен чагыштыру, батыр балачаклары һәм каһарманлыклары өчен нигез салыну.
Үзенең иҗат ителүе барышында теләсә кайсы эпик әсәр элек булган, вакытлар узу белән ныгыган халык иҗаты традицияләренә таяна.

Шуңа бәйле рәвештә, теләсә кайсы фольклор әсәрнең сюжетында, образлар системасында, идея-проблематикасында, тел-сурәтләү чараларында шул чорның тарихи, мәдәни, әхлакый карашлары чагыла.  
Тарихи дастан “Идегәй”дә дә серле, мифологик, героик, хәтта заманы өчен сәяси мотивлар шактый. Бу мотивларны дөрес аңлаганда, борынгы дәверләрдә гомер сөргән ата-бабаларыбызның уй-фикерләренә, яшәеш серләренә, хыял-омтылышларына төшенү кыен түгел. Шуңа күрә без ике чорда иҗат ителгән “Идегәй” дастанындагы шушы мотивлар белән “Чура батыр” дастанындагы мотивларны халыкның уй-хыялларын, әйтергә теләгән фикерен, күтәрелгән мәсьәләләрен ачыклау өчен чагыштырмача-типологик тикшерү үткәрдек. Аның өчен безгә теоретик һәм методологик нигез булып күп галимнәребезнең (Урманчеев Ф.И., Жирмунский В.М., Исәнбәт Н., Әхмәтова-Урманче Ф.В., Паксой В., Ибраһимова Л., Надиров И., Радлов, Таһиров И., Бакиров М., Фахретдинов Р., Хәбипова З. һ.б.) хезмәтләре, интернеттан алган материаллар хезмәт итте. Дастаннарның милли үзенчәлекләрен билгеләү барышында төрле төрки халыкларда сакланган вариантларга мөрәҗәгать итәрбез.

Дастан Туктамышның, атаклы ау лачынын бирүне сорап язган хаты өчен, Аксак Тимерне ямьсез итеп хурлавын бәян итүдән һәм, әлеге лачын балаларын шуңа сатуда гаепләп, үзенең кош караучысы Котлыкыяны һәм аның гаиләсен юк иттерүен тасвирлаудан башланып китә. Дастанның татар вариантында Идегәйнең әтисе Котлыкыяның Аксак Тимер белән элемтәгә кергәне өчен, Туктамыш хан бөтен нәсел-нәсәбен юк итәргә боера:

Әй, Дөрмән би, Дөрмән би,

Айбалтаңны тот, - диде.

Айпычагың так, - диде.

Котлыкыя ялган бине

Муенын ора чап! – диде. –

Пәридән алган хатыны,

Бишектә ятар баласы;

Аны да ташлап калдырган

Пәридән булган анасы –

Ул балаеы тап! – диде

Бишеген ора чап! – диде.

Дастанда Идегәйнең нәселе Баба Төкләскә барып тоташа дигән юллар очрый. Баба Төклас – изге зат, әүлия, казакъ һәм башка кайбер төрки халыклар фольклорында ул сиксән сигез пәйгамбәрнең берсе буларак кабул ителә. Башкорт дастанында Идегәй белән Баба Төкләс сөйләнешенә шактый урын бирелгән.
Әсәм тыуган бейек тау

Баба Төкләс һарайы

Изелдә торып ук ата.

Яйыкка барып югалган,

Тоягы ергә теймәгән.

Толпардан гына ат менгән,

Үзе ейгән дусына,

Артыгым китә димәгән.

Без Идегәйнең бабасы изге зат, толпар атта ук атып йөри, әтисе куркусыз, горур Котлыкыя икәнен, ә әнисенең пәри (аккош дигәнне аңлата) икәнлекләрен белдек, нәсел-нәсәбе гади җир кешеләре генә түгел, ә изгеләргә барып тоташуын күрсәтә.

“Чура батыр” дастаны татар дастаны өчен гадәти традицион күренешләрдән башлана. Казый би үзенең гаскәре белән ауга чыга. Ул бер авылга тап була, аны кемдер талап киткән.  Авылдан тик бер генә бала урманга качып, котылып калган икән. Бу мотив төрки легендаларынла очрый: сүз яудан исән калган ир бала, ана яки ата бүре һәм шул бүреләрдән төрки кабиләләрнең үрчеп китүенә багышланган әсәрләр турында бара. Казый би бу баланы алып китә һәм чырае ялкын төсле кызыл булганга Нарәң дигән исем куша. Дастаннарда бу исемнең төрле вариантлары да бар: Нарык, Наррәңк һ.б. Нарәң бик тиз арада алыптай көчле батыр булып үсеп җитә. Казый би аңа зур бер түрәнең кызы Миңсылуны алып бирә. Ә башка вариантларда Нарык кызны өйләнер өчен үзе таба. Далада ашарга пешереп йөргән, үз традицияләрен саклаган бер хатынны күрә һәм аның кызының барлыгын-юклыгын сорый һәм шуңа өйләнә. Миңсылу исемле кыз бик чибәр булуы өстенә бик акыллы да була. Аларның малайлары туа, аңа Чура исемен бирәләр, аннан соң Кырымга барып яши башлыйлар. Ягъни, дастанның эчтәлеге буенча, Чура батыр Кырым якларында тәрбияләнгән бала. Шулай итеп, батырлыклары, куркусыз булулары  белән башкалардан аерылып торалар, икесе дә могҗиза белән генә исән калучылар икән.
Балачаклары турында ниләр әйтергә була?  Идегәйне әтисенең дусты Җантимер бишектә чакта үз баласы белән алмаштырып һәм итек кунычына яшереп алып чыга, шуның өчен исемен дә “Идегәй” (“Итегемнән алдым”) дип куша. Әмма бала Җантимернең ишле гаиләсендә, елкы (ат) һәм куй (сарык) көтеп,  Кобогыл дигән икенче исемдә үсә. Батыр балачак һәм яшьтән үк акыл иясе булып үсү мотивларына бәйле рәвештә, ул елдан-ел могҗизалы төстә сәләтен һәм искиткеч сыйфатларын арттыра бара һәм ”уникегә җиткәндә Алпамыштай ир” булып җитешә, ә инде унбишенә җиткәч, көрәшеп, җәйләүдәге балаларның барсын да берәм-берәм егып чыга да, аларның үзе тау итеп өйгән киемнәре өстенә утырып ”Туктамыш хан тәхетенә мин мендем” дип сөрән сала. Һәм шулвакыт атка атланып килгән Туктамыш ханга да үзе башлап сәлам бирми, иптәшләренә дә шуны боера, олуг ханны басып түгел, ә утырып каршы ала. Кобогыл (Идегәй) үзенең гаҗәеп талантлы һәм сәләтле булуын таныта, аны хан сараена хезмәткә алалар, өйләндерәләр, Норадын исемле улы туа. Идегәй сарайга кергәндә , хан гаиләсен өркетә торган алып ир итеп тасвирлана,  хан булып хан, үзе дә сизмәстән, ул килеп кергәндә, тәхетеннән торып баса торган була.  

Кем икәнен белү өчен  Сарайга 195 яшьлек Субра-җырауны алып киләләр. Ул Идегәй турында дөп-дөрес итеп әйтеп бирә:

“Бар Урдаңны алып ул,

Тәхетеңә бау салыр ул”.

“Котлыкыя бу улы

Идегәй ул – Кобогыл”.

“Исән-имин китсә ул,

Иделдән ары китсә ул,

Шаһ Тимерне алып килеп,

Сарайны харап итәчәк”.
Идегәй чынлап та Аксак Тимергә кача, юлда төрле батырлыклар күрсәтеп Кара-тиенне җиңә, Аксак Тимернең Ак Беләк исемле кызын коткара һәм шуның өчен хан аңа өйләнергә дә рөхсәт итә.

Чура батыр образына килсәк, анда да “Идегәй” дастаны белән якынлык дәвам итә. Искә төшерсәк, анда да төп герой бала чактан ук акыл иясе булуы, тапкырлыгы, һәрвакыт җитәкчелек, юлбашчылык итәргә ашкынуы белән аерылып тора. Шул ук сыйфат Чура батырда да бала чактан ук сизелә башлый. Чура берничә бала белән бергә бозау көтүе көтә. Игътибар итсәк, Идегәй, казакъ халкының Кобланды батыры, кыргызларның Манасы һ.б. үзләренең тормыш юлларын көтүчелектән башлыйлар.

Чура үзенең бозавын башка көтүче балаларга суеп ашатты, аларга башлык була. Бозауларны әйдәп өйгә кайтканда, балалар бозауларына атланып, үзләрен Чура батырның гаскәремез дип кайталар. Алга таба аның төрле героик маҗаралары тасвирлана.
Кырым татарлары версиясе буенча Нәрыкның ир баласы дөньяга килә, аның бик гадел, акыллы колы-чурасы, кырымча әйтсәк – чорасы була. Ир бала туу шатлыгыннан Нәрык үзенең колын азат итә һәм улына: җаны әлеге чураныкыдай гадел, кешелекле булсын дип – Чора исеме куша.

Кырым татарлары версиясенең тагын бер үзенчәлеге – Чорабатырны укырга бирәләр. Шунда ул үзенең булачак көрәштәше Колынчак белән дуслаша.

Бозау сую мотивы да бераз үзгәртелгән. Чораның бергә бозаулар көткән яшьтәшләре, ата-аналарыннан куркып, үз бозауларын суюдан баш тарталар. Чорабатыр үзенең бер бозавын суеп, бер мосафир картны сыйлый, ә бу серле карт аңа ат бүләк итә: исеме – Тасмалы кер. Чорабатыр маҗаралары дәвам итә, ул Кара ханның йөз пәһлеванын җиңеп чыга һәм ханның Али бей дигән пәһлеванын, Чорабатырның әти-әнисен кыйнап киткәне өчен чын ирләрчә җәза бирә һәм Али бей аннан гафу үтенә. Шул хәлләрдән соң ул биредә кала алмый, Казан ханлыгына юл тота.
Бу алда китерелгән эпизодлардан нәтиҗә шул: героик дастаннарда булачак каһарманнарда халык хыялында балачактан ук кыю, куркусыз, кешелекле, үз гаиләсен, дусларын-туганнарын саклый ала торган баһадир образы тудырган, ул шулай ук оста юлбашчы, акыллы, батыр йөрәкле каһарман булган.

Шушы нәтиҗәләрдән чыгып, алга таба бу батырларның төп каһарманлык сыйфатлары үсә, камилләшә барган. Халык үз хыялында үзен яклый һәм саклый торган, кайбер очракларда кеше ышанмаслык мифик көчкә ия булган алып батырларны күбрәк булдыру идеясе үткәргән. Һәрхәлдә, героик дастаннарда сабыйлык чорына күп игътибар биргәннәр дигән нәтиҗә ясарга мөмкинлек бирә. Дастаннар ата-ананың, тәрбияченең балага күңел халәте, акыл көче, яратуы белән иткән тәэсире, гаиләдәге (илдәге) тәртипнең балада саклануы, нәселдән килгән хәтер кырының югалмыйча буыннан-буынга тапшырылуы турында сөйлиләр.

Басым ясап шуны әйтергә кирәк: халык хыялы тудырган хөкемдар образында үзе күрергә теләгән гаделлек, туган җирне ярату, коллыкта яшәүчеләрне азат итү, ил тоту тәртибен һәм кануннарны саклау, бала җанлылык сыйфатлары бер-берсеннән аерылмыйча бергә үрелеп килә. Өстәвенә, дастаннарда каһарманнарны гадел, халыкка һәрчак ярдәм итүче чын кеше итеп сурәтли һәм данлый торган берничә вариантлы рефрен да бар. Мәсәләң, бу рефренда саналган кешелек сыйфатлары Идегәйдә көтү көтеп үскән вакытында ук инде аны гади халык арасында таныткан итеп тасвирлана. Менә ул рефренның Колчура тарафыннан әйтелгән варианты:

Ятимнәргә - яр булган,

Колчурага – дус булган,

Аты юкка – ат булган,

Чүлләгәндә - су булган,

Адашканга – юл булган,

Ялгызга – ясак булган,

Җәяүгә - таяк булган,

Карны ачканга тамак булган

Идегәй ир бар икән.

Ләкин искә төшерик, халык үзе идеаллаштырган Идегәйне мифик зат итеп кенә тасвирламый, иле өстенә дошман гаскәрен алып килгәне өчен ачыктан-ачык гаепли, кискен рәвештә хөкем итә.
Югарыда сөйләнгәннәрдән үзеннән-үзе соралып торган нәтиҗә шул: эпик геройлар, беръяктан,идеал-героик итеп сурәтләнгән образ булса, икенче яктан, драматик-трагик каһарман да икән. Мәсәлән, без Идегәйнең үз иленә яу белән килүен акламасак та, узган чорның олы галиме Ризаэтдин Фәхретдиновның: “Тимерләңне бу мәмләкәткә алып килеп, Дәште кыпчак дәүләтен харап иттерде... Мондый һәлакәтне җиренә җиткерүгә сәбәпче Идегәй Мирза булды”
 дигән гаепләү сүзләре белән килешеп бетмибез. Кайбер аерым галимнәр дә Идегәйнең күпкырлы эшчәнлегенә бүгенге фән биеклегеннән чыгып шундый ук бәя бирәләр: “Бурсыклы буендагы бөек җиңүеннән соң Идегәй, бөтен властьны үз кулына туплап һәм үзенә ошамаган ханнарны алмаштыра-алмаштыра, титаник тырышлык салу исәбенә Алтын Урданың таркалуын янә ун ел буена диярлек тоткарлап туктатып килә, ирешелгән бердәмлекне саклый
. Алтын Урданың таркалуына да асылда морза-бәкләрнең дәүләт тәхетенә утыру яки аерылып аерым яшәү өчен бертуктаусыз тарткалашулары үзара кан коешуга сәбәп булган һәм бу дәүләтне тотып торучы бердәмлекнең һәм ил куәтенең юкка чыгуына китергән.
“Чура батыр” герое да эпик образ буларак, илен, халкын, ата-анасын чит баскынчылардан саклаучы һәм яклаучы батырга әйләнгән.

Мин Чурамын, Чурамын,

Түрә түгел, карамын, -

сүзләре лейтмотивка әверелгән. Халык фантазиясе Чураны илен чит яулардан гына түгел, сыйнфый дошманнардан да яклаучы итеп күрсәтергә теләгән.
“Татар халык иҗаты. Дастаннар” китабында батырның үлеме судан, я атыннан, яисә улыннан була дигән гомумфольклор сюжетка нигезләнгән. Венгр галиме Паксой Х.Б. фикере буенча хезмәтебезнең беренче бүлегендә язылган “Татарның үлеме марҗадан!” дигән гыйбәрәгә дә ачыклык кертеп китик. Чөнки халык фантазиясендәге андый батырларны җиңүче дип булмый, шуңа күрә аны бер рус кызына өйләндерәләр, авырлы булган хатыны Мәскәүгә качып китә һәм озакламый бер ир бала дөньяга килә. Ул үсеп җитеп, Казанга һөҗүм ясый, үзенең әтисе белән яки Чура батыр белән сугыша. Бик озак сугышканнан соң, Чура батыр атының тояклары кыза һәм суга төшеп суытырга уйлый һәм шунда батып үлә һәм Казан ханлыгы руслар тарафыннан яулап алына.

Җыеп әйткәндә, шундый нәтиҗәләр дә чыгарып була, дастаннарда дәүләтләрнең юкка чыгуына зур аяныч һәм әрнү белдерелү белән бергә, фаҗигале нәтиҗәгә китергән канлы сугышларга карата ризасызлык идеясе дә үткәрелә. “Идегәй” дастанының мәрсия-сыктау характерындагы соңгы юллары нәкъ шуны раслап тора һәм киләчәк буыннарга гыйбрәтле кисәтү булып яңгырый:

Идел-йортны дау алды,

Яу өстенә яу килде,

Идегәй әйткән көн килде.

Хан сарае камалды.

Кырым, Казан, Аҗдаркан

Башлы-башлы ил булды,

Алтын Урда таралды.

Героик дастаннарга еш кына хас булганча, Чура батыр да Идегәй кебек, бернинди сихри көчкә ия түгел, әсәрдә табигый аһәңнәр дә юк. Димәк, шундый нәтиҗәгә киләбез: яхшы тәрбия алган кыю, акыллы һәр яшь татар Чура батырының гамәлен кабатларга мөмкин. Бу – дастанны иҗат итүчеләр тарафыннан киләчәккә җибәрелгән иң зур кисәтү. Димәк, “Чура батыр” дастаны һәм “Идегәй” дастаны – тарихны үзләре теләгәнчә боргалауларга каршы торучы көч. Ул Совет дәверендә телгә кергән “тарихи дуслык” кебек сафсатаны төбеннән кире кага”, - дип яза венгр галиме Паксой Х.Б. 
3.2. Эпосларда каргыш-каргау мотивларының бирелеше.
Дастаннарны анализлауны дәвам итеп, безнең халыкка гына хас булган каргау (каргыш) мотивын да очратырга була. Каргыш сүзенең төгәл тәрҗемәсе юк, чөнки ул безнең төрки халыкларга гына хас сүз икәнлеген дәлилләү өчен мисаллар белән ныгытыйк. Мәсәлән, “Сак-Сок” бәете борынгы вакытлардан ук барлыкка килгән дип уйланыла, анда килеп кергән каргыш мотивын без фольклорның башка әсәрләрендә дә күрәбез. Уд безнең дин, Коръән белән дә бәйләнештә торадыр.
Ихластан, җан ачысы белән әйтелгән сүзләр, кайдадыр күкләрдә сакланып, сүз аткан кешенең язмышына тәэсир итәсенә чын күңелдән ышанып гамәл кылалар дастан геройлары. Каргыш – җан ачысының иң тетрәндергеч биек, иң кайнар ноктасы. “Идегәй” дастанында Кара Тиен тарафыннан Идегәйгә шундый сүзләр әйтелә:

Каргышым аткыючтан очкыдыр,

Кара таптан үтәдер.

Сине каргап нитием?

Каргалый ак китием.

Кара тиен Идегәйне каргый, безнең әниләр пәри (аккош) нәселеннән, ди, ә син үз туганыңа кул күтәрдең, ди, киләчәктә син барыбер рәхәт күрмәссең, ди, шуның каргышы төшеп үз улы аны яртылаш сукыр калдыра.
Куып тотылган Туктамыш хан үзенең дошманы Норадынны болай дип каргый:

Казак чыгып җиреннән,

Садагы төшми биленнән,

Минемдәен аптырап,

Куркуыннан калтырап

Баш куярга җир тапмый,

Куылып йөрсен иленнән!

Шул ук Туктамыш хан ятим Норадынның каргышыннан куркып, аны үтерми калган була, ә мескен атка атландырып чүлдә үлемгә чыгарып җибәрү белән чикләнә. Ә Идегәй үзе үк Норадынны, явыз Җанбайның ялган сүзенә ышанып үзенә кул күтәреп, думбра белән сугып бер күзен чыгаргач әйтә: 

Каргышым кара таштан үтәдер,

Аһым җирне-күкне тотадыр,

Күтәрә алмассың, Норадын! – ди.

Без бу каргышның көчен дастанда котылгысыз икәнлеген күрәбез, бигрәк тә ата каргышы көчле тәэсир белән бирелгән, аның нәтиҗәсе буларак, Норадын үз атасының тезләренә башын салып авыр яраларыннан җан бирә. Хәзерге вакытта да, бигрәк тә каргышның тәэсиренә ышану күзәтелә һәм “каргап үлде ул аны”, “Шул кешенең каргышы гына башына җитте”, - кебек сүзләрне еш ишетергә була.

“Чура батыр” дастанында да каргыш мотивын күрергә мөмкин. Чура батыр Казан шәһәренә килгәндә югарыда очып баручы аккошны күрә һәм аны укка ала. Кош Казан җиренә егылып төшә. Борынгы заманнардан ук килеп җиткән мифларда тасвирланганча, ялгыз аккошны очып барган вакытында үтерергә ярамый. Аның Казан җиренә килеп төшүе безне алдан искәртеп куя кебек. Казан каласына бәхетсезлек киләчәк һәм аккошны аткан Чура батырның язмышына да тәэсире булачак. Вакыйгаларның алга таба ничек тәмамлануы безгә таныш: Казан каласы дошман яулары тарафыннан буйсындырыла, Чура батыр биек кыядан суга төшеп батып үлә.
Нәтиҗәдә шуны әйтергә мөмкин: дастаннардагы рәнҗеш, каргыш мотивлары аларның бөтен композицияләре буенча сузылган, явызлыкка явызлык, яхшылыкка яхшылык булып кайта дигән фәлсәфи принципка корылган. Кыскасы, башкаларга карата эшләнгән һәр ярамаган эш яки фаҗига тудыра торган гамәл дастанда шуңа ук бәрабәр җавапка дучар була, һәр бәддога кылу тиешле җәзасын ала.
3.3. Туган илгә мөнәсәбәт – тарихи-героик дастаннарның төп үзәге.
Бу теманы ачыклау өчен фикерләребезне Хәбипова З.
 язмаларына  юнәлтик: “Безне кызыксындырган ил” мәгънәсенең дастанда биләгән урынын карап китик, - дип яза ул. – Дастанда төп бәхәс - илне тота белү, аны саклау, илгә лаеклы үрнәк-өлге булу турында бара. Исемең “ил” белән янәшә куелсын өчен ил – халык белән бергә булырга кирәклеге дастанда даими яңгырап тора. Туган җир безнең бабаларыбыз өчен изге, газиз булган. Норадын, Алтын Урдадан куылып килеп җиткәч, аны сәламли:

Татарның тулы йортыннан

Сиңа килдем, атаем!

Идегәй Норадынның сүзләреннән тәмам җирсеп, улының илен күргән күзләрен үбеп тетрәнә. Безнең халыкка хас табигый, күңелне сагышлы да, моңлы да итә торган бер хис инде ул илне-җирне сагыну.”

Туган илнең никадәр кадерле, якын икәнен Идегәйнең Аксак Тимердән кайту күренешенә багышланган юлларда да күрәбез. Аның әйткән сүзләре дә йөрәкне телгәләп ала:
Адәм гарибе шул булыр -

Кайтып илен тапмаса...
Идел-йорт газиз ата-баба йорты да, татарның яшәвенә куәт, матурлык биргән мөкатдәс һәм гүзәл бер урын да. Шуңа күрә Идегәй бу изге җирләрне басып алган дошманын куарга атлыгып ярсып тора. Ә Идел-йортны күргәч, аның алдында тезләнеп әйткән сүзләре колакта яңгырап тора кебек:

И Идел-йорт, Идел-йорт

Идел эче имин йорт,

Атам кияү булган йорт –

Иелеп сәлам биргән йорт...

Шулай итеп, туган илне сагыну мотивы героик дастаннарның төп үзәген тәшкил итә, геройларга үзенең халкы өчен каһарманлыклар эшләүгә чакырып тора, аларга күзгә күренмәс бетмәс-төкәнмәс зур көч, энергия биреп тора.

Дастаннар тышкы яктан тыныч күренгән шундый юл белән тәмамлана “Алтын Урда таралды”, “Казан ханлыгы яулап алынды”. Әмма дастанны иҗат итүчеләр шуны ачык аңлата, дәүләтләр куәтенең бетүе кешеләрнең, халыкның һәлакәте дигән сүз түгел. Үзенең һәлак буласын белсә дә, Идегәй ышана: барысы да алда әле. Башы киселгәч тә, ул горурлыгын югалтмый, дошманы алдында калтырап төшми: “Идегәй башы” көнгә таба әйләнә.

Шулай итеп без, тарихи-героик дастаннарның идея-проблематикаларын, анда күтәрелгән мәсьәләләрен, халык хыялының алардагы традицион күренешләр белән бәйләнешен күреп анализ ясадык һәм нәтиҗәләрне ясап күрсәтә бардык.

Ярты гасыр буенча көчләп оныттырырга тырышкан Идегәй, Чура батыр дастаннары яңадан безгә кайтты, күптән булып узган хәлләрдән гыйбрәт алырга, без – исәннәр турында, шундый көчле батыр халыкның үлемсезлеге хакында сөйләргә кайтты!
Йомгаклау.

Без тарихи-героик дастаннарны ныклап өйрәнү аша халкыбызның яшәү рәвешендәге  төп сыйфатларын билгеләүне максат итеп куйдык. Бу максатны ачыклау өчен түбәндәге мәсьәләләрне билгеләдек:

1) Дастаннар турында гомуми мәгълүмат туплау, төрләрен билгеләү.
2) Дастаннырның өйрәнелү тарихына күзәтү ясау.
3) Тарихи-героик дастаннарның үзенчәлекләрен өйрәнеп, алардагы төп фикерне билгеләү.
4) “Идегәй” һәм “Чура батыр” дастаннарындагы эпик геройларны үзара һәм чынбарлыктагы тарихи реаль шәхесләр белән чагыштырып, аларны берләштерүче уртак сыйфатларын ачыклау.
Югарыдагы алынган мәсьәләләрне чишеп, түбәндәге нәтиҗәләргә килдек:

· татар дастаннарының йөзен китаби традицияләр билгели, аларның нигезендә китабилык принцибы ята, димәк, бу күренеш безнең халкыбызның борынгы заманнардан ук укымышлы, киң гыйлемле, үз китабы булган халык икәнлеген раслый. Алар дөньякүләм танылган әсәрләрдән дә, чит дәүләтләрнең гыйлем ияләреннән дә  хәбәрдар булганнар, аралашып яшәгәннәр.

· халык хыялы тудырган хөкемдар образында үзе күрергә теләгән гаделлек, туган илне ярату, коллыкта яшәүчеләрне азат итү, ил тоту тәртибен һәм кануннарын саклау, акыл иясе булу, каһарманлык, юлбашчылык сыйфатлары сабый чактан ук тәрбияләнергә тиеш дигән идея үткәрелә, чөнки дәүләтнең киләчәген шул батыр йөрәкле каһарманнар хәл итә;

· эпослардагы Идегәй һәм Чура батыр белән тарихи реаль шәхесләр булган Идегәй һәм Чура батырлар арасында охшашлык та, аермалык та бар. Бу – табигый күренеш , чөнки эпос һәрвакыт тарихи вакыйгаларга нигезләнә, ләкин халык хыялының үзе күрергә теләгән күп уйлап чыгаруларын да үз эченә ала;

· төрки дастаннар өчен уртак рух сизелә, һәр вариант батырларны  эпик каһарманнарга хас сыйфатларга ия милли герой итеп тасвирлый, әгәр бу батырлар берләшеп сугышсалар, Казанның, гомумән, төрки дөньяның мөстәкыйльлеген саклап кала алган булырлар иде, шуның белән бердәмлек идеясенең зур көч икәнлеге исбатлана һәм батырларның язмышлары Казан каласы белән бәйле, биредә Казан каласының төрки дөнья өчен гаять мөһим үзәк икәнлеге дәлилләнә;
· дастаннардагы рәнҗеш, каргыш мотивлары аларның бөтен композицияләре буенча сузылган, явызлыкка явызлык, яхшылыкка яхшылык булып кайта дигән фәлсәфи принципка корылган. Башкаларга карата эшләнгән һәр ярамаган эш яки фаҗига тудыра торган гамәл  дастанда шуңа ук бәрабәр җавапка дучар була, һәр бәддога кылу тиешле җәзасын ала;
· дастаннардагы Идел-йорт, Идел-дәрья, Идел-ана образлары Туган җир, Ватан символы буларак кулланыла, Идел елгасы ул җанга якын Туган ил образын алыштыра, димәк без – шушы җиребезнең тулы хокуклы варислары, чөнки җиребез -  ата-бабаларыбызның “кендек каны тамган йорт”;
·    тарихи-героик дастаннарның батырлары – бернинди көчкә ия булмаган, нәсел-нәсәбендә батырлык рухы хөкем сөргән гади җир кешеләре, димәк, яхшы тәрбия алган кыю, акыллы һәр яшь татар Идегәйләрнең, Чура батырларның гамәлен кабатларга мөмкин, һәр чорның үз батырлары булган, бар һәм булачак дигән идея үткәрелә. Бу – дастанны иҗат итүчеләр тарафыннан киләчәккә җибәрелгән иң зур кисәтү.
Димәк, татарларның батырлары һәрвакыт булган, алар милләткә сүнәргә ирек бирмәгәннәр. Татарның батырлары милләтебезне саклаучы, аның яшәешен киләчәк буыннарга җиткерүче күпер хезмәтен үти, батырлар – дөнья татарларын берләштерүче көч, батырлар – иман сакчылары.

Тарихта ихлас сүзле чын әсәрләр беркайчан да югалмыйлар икән ул. Аларның тәэсирләрен тарих та җуя алмый икән. Күпме генә юк итәргә тырышсалар да, халкыбызның чын җәүһәрләре – “Идегәй”ләр,”Чура батыр”лар- тарихның усал җилләренә бирешмичә исән калып, халкыбызга яңадан әйләнеп кайттылар. Китмәскә дип кайттылар!
Бүгенге сәясәт тормышта һәм тарих гыйлемендә гаделлек тантана итүен сорый. Мең елдан артык бай мираска ия булган татар әдәбиятында тарихи-героик дастаннарыбыз да үзләренең лаеклы урыннарын алырга тиешләр.

